
Formáli
Saga biskupsstólanna í Skálholti og á Hólum í Hjaltadal nær yfir stóran 
hluta af Íslandssögunni. Á þessum stöðum fór fram mikið og mikilvægt 
starf. Þar voru fyrstu og lengi vel einu skólarnir á Íslandi, sem meðal 
annars menntuðu presta, og þaðan var kirkjunni stjórnað. Þar voru 
prentaðar bækur eftir að prentlistin barst til landsins og þaðan fóru 
öldum saman fram helstu samskipti við útlönd. Biskuparnir sem stýrðu 
þessu mikla starfi mótuðu þjóðina á margan hátt, svo sem trúarlíf 
hennar, menntun og málfar. Þeir voru staðfastir í stefnu sinni og þurftu 
oft mikið að hafa fyrir því að hrinda áætlunum sínum í framkvæmd. Það 
má segja að þetta einkenni starf biskups enn í dag. Orð hans eru oft 
umdeild meðal þjóðarinnar og stundum þarf hann að vekja fólk til 
umhugsunar um ákveðin málefni.

Í þessari bók er saga Skálholts rakin í stuttu máli og sagt frá nokkrum  
biskupum. Önnur bók um biskupssetrið að Hólum í Hjaltadal er skrifuð 
á sama tíma. Bækurnar tvær fjalla á hliðstæðan hátt um biskupa og 
sögu þessara tveggja merkisstaða. Þær eru ætlaðar nemendum á 
miðstigi grunnskólans svo og öllum öðrum áhugasömum lesendum. 
Bækurnar eru skrifaðar af því tilefni að frá stofnun biskupsstólanna eru 
liðin annars vegar 900 og hins vegar 950 ár. Þær eru samstarfsverkefni 
Námsgagnastofnunar og Biskupsstofu. 

Kristnitakan – Mikilvægir þættir í sögu kristni á Íslandi

Fyrstu landnemarnir komu til Íslands á 9. öld. Flestir voru heiðnir sem 
þýðir að þeir trúðu á marga guði eins og Óðin, Þór, Njörð og Freyju. 
Guðirnir voru kallaðir æsir og menn trúðu að þeir ættu heima í Ásgarði. 
Þess vegna heitir þessi norræna trú ásatrú. Ásatrúnni fylgdu siðir ólíkir því 
sem við þekkjum, eins og t.d. blót. Nokkrir landnemar voru kristnir og því 
hafa alltaf búið kristnir menn á sumum svæðum landsins. Þegar nálgaðist 
árið 1000  er hins vegar talið að flestir landsmenn hafi verið heiðnir. Tveir 
íslenskir höfðingjar, Hjalti Skeggjason og Gissur hvíti, dvöldu í Noregi árið 
fyrir kristnitökuna. Ólafur Tryggvason Noregskonungur sendi þá til Þingvalla 
árið 1000 til að reyna að fá landsmenn til að taka kristna trú. Þeir fluttu 
málið á þingi og urðu kristnir menn og heiðnir svo ósáttir að það lá við 
stríði milli þeirra. Einn maður fékk þá það hlutverk að leysa deiluna. Hann 
var heiðinn, hét Þorgeir og var Ljósvetningagoði. Þorgeir lagðist undir feld 
til að hugsa málið og lá þar allan þann dag og nóttina eftir. Um morguninn 
flutti hann ræðu sína á Lögbergi. Þar sagði Þorgeir að best væri að í 
landinu væru ein lög og ein trú. Annars yrði bara ófriður. Þarna var ákveðið 
að Íslendingar skyldu verða kristnir og taka skírn. 

Ímyndum okkur að við finnum tímaklukku sem hægt 
er að stilla á það ár í Íslandssögunni sem okkur langar 
að heimsækja. Við skulum stilla tímaklukkuna á árið 
1074 og hitta fyrsta biskupinn á Íslandi, Ísleif 

Gissurarson. Þegar við komum inn í bæinn í Skálholti 
situr Ísleifur hugsi á útskornum tréstól. Hár hans er grátt og 

djúpar áhyggjuhrukkur á enni. 

„Það er ekki auðvelt að vera fyrsti biskupinn á Íslandi,” segir hann. „Ég hef 
reynt að mennta presta sem eru alltof fáir. Biskupar frá öðrum löndum 
hafa komið til landsins til að boða kristna trú. Þessir farandbiskupar hafa 
ekki alltaf verið sammála því sem ég er að gera og hafa stundum gert mér 
lífið erfitt. Sem betur fer er gott að búa í Skálholti og hér líður minni 
fjölskyldu vel. Ég vona að þeir biskupar sem á eftir mér koma geti betur 
við unað í starfi heldur en ég.”

Ísleifur Gissurarson
Á 11. öld bjó Gissur hvíti í Skálholti. Hann átti stóran 
þátt í þeirri ákvörðun Íslendinga að taka kristna trú 
á Alþingi árið 1000. Gissur hvíti fór með Ísleif son 
sinn til Þýskalands til að hann gæti komist í skóla. 
Þá voru ekki til skólar á Íslandi og þeir voru ekki 
margir sem höfðu farið til útlanda til að mennta 
sig. Í Þýskalandi lærði hann til prests og þegar 
hann kom aftur til Íslands settist hann að í 
Skálholti. Ísleifur varð fyrstur Íslendinga til að 
vígjast til biskups, árið 1056.

Í bókinni Hungurvöku er sagt frá ferð Ísleifs þegar 
hann tók biskupsvígslu. Hann sigldi fyrst til Þýskalands 
og heimsótti Heinrek keisara. Ísleifur tók með sér 
lifandi ísbjörn frá Grænlandi sem hann færði keisaranum 
og þótti það mjög vegleg gjöf. Hann fékk meðmæli keisarans 
og í þakklætisskyni afhenti Heinrekur honum bréf. Í því stóð að Ísleifur 
mætti ferðast í friði um allt keisaradæmið. Eftir heimsóknina til keisarans 
fór Ísleifur að hitta páfann í Róm, æðsta mann kaþólsku kirkjunnar. Hjá 
honum fékk hann leyfi til að vígjast. Eftir það þurfti hann að fara aftur til 
Þýskalands og í borginni Brimum var hann vígður af erkibiskupi.

Þegar Ísleifur kom heim til Íslands beið hans vandasamt verk. Brýnasta 
verkefnið var að mennta presta og fylgjast með þeim í starfi. Honum 
fannst Íslendingar ekki hlýða sér nógu vel og hann þurfti oft að kljást 
við farandbiskupa sem komu frá öðrum löndum til að boða kristna trú 
og unnu stundum á móti honum. Þrátt fyrir það mótaði hann starf 
biskupa sem á eftir komu. 
 

Ísleifur Gissurarson var höfðingi í eðli sínu. Foreldrar hans voru efnaðir og 
gátu sent hann til náms í Þýskalandi. Hann var fyrsti íslenski biskupinn. 
Ísleifur var kraftmikill og frumkvöðull í sínu starfi. Manna vænstur, hagastur 
og bestur eins og einn nemenda hans lýsti honum. Þrátt fyrir mótlæti 
bugaðist hann ekki heldur hélt sínu striki til æviloka. 

• Hvernig haldið þið að lífið væri ef engir skólar væru á Íslandi?
• Ísleifur biskup færði Þýskalandskeisara lifandi ísbjörn að gjöf. Hvað   
 haldið þið að hafi þurft að gera til að koma ísbirninum alla leið til   
 keisarans?
• Ræðið um erfiðleika sem geta fylgt því að gera eitthvað fyrstur manna.  
 Hvaða erfiðleika varð Ísleifur að glíma við sem fyrsti biskup Íslendinga? 

Stillum nú tímaklukkunni okkar á árið 1100 og hittum 
Gissur Ísleifsson biskup. Við hittum Gissur inni í 
bænum í Skálholti. Hann er glaður í bragði eftir 

góðan dag. 

„Ég get ekki annað en verið stoltur af starfi mínu,” segir 
Gissur. „Ég hef stuðlað að friði í landinu og eflt trúarhita landsmanna með 
því að mennta presta og fylgjast vel með þeim í störfum sínum. Það var 
nauðsynlegt að fá hjálp fólksins til að reka kirkjurnar og þess vegna voru 
tíundarlögin sett á. Stolt mitt er hin glæsilega, nýja dómkirkja hér í Skálholti. 
Ég hef gefið eignir mínar svo að hér megi vera biskupsstóll í Skálholti 
meðan Ísland er byggt og kristni má haldast.”

Gissur Ísleifsson
Sonur fyrsta biskupsins á Íslandi, Gissur Ísleifsson, varð 
biskup eftir að faðir hans Ísleifur Gissurarson dó. 
Hann hafði einnig lært í Þýskalandi og var vígður í 
borginni Magdeburg árið 1082. Gissur varð vinsæll 
biskup og landsmenn voru sagðir sitja og standa 
eins og hann vildi. Hann reisti stóra og veglega 
kirkju í Skálholti og kom einnig reglu á fjárhag 
kirkna í landinu með tíundarlögunum. Tíund var fé 
sem menn borguðu til kirkjunnar á hverju ári í 
hlutfalli við eignir sínar. Þessir peningar voru notaðir 
til að greiða prestum og biskupi laun, sjá um viðhald 
kirkna, reka prestaskóla og hjálpa fátæku fólki í 
landinu.

Gissur gaf Skálholtsjörðina til biskupsstólsins og því er sagt 
að í hans biskupstíð hafi stóllinn formlega verið settur. Fólki 
sem bjó á Norðurlandi fannst of langt að sækja til biskups á 
Suðurlandi og vildi fá sinn eigin biskup. Það varð úr að annar biskupsstóll 
var reistur að Hólum í Hjaltadal og þá urðu tveir biskupar á Íslandi.

Gissur Ísleifsson var glæsilegur maður. Hann vann hylli fólks og landsmenn 
hlýddu honum í einu og öllu. Hann naut mikillar virðingar og vinsælda og 
í hans tíð hélst að mestu leyti friður milli höfðingja á Íslandi. Það má segja 
að auk þess að vera biskup hafi hann verið hálfgerður kóngur líka. 

• Ræðið stærstu verkefni Gissurar biskups í Skálholti.  
• Til hvers þurfti að koma á tíundarlögunum? Skipti það einhverju máli?   
 Ræðið hvað er líkt með tíundinni og skatti í nútímanum.

Stillum tímaklukkuna á árið 1183 og hittum einstakan 
mann, Þorlák biskup Þórhallsson, sem síðar var 
nefndur hinn helgi. Við hittum Þorlák í viðhafnarstofu 

í Skálholti. Þessi granni, fínlegi maður er veiklulegur að 
sjá og svolítið þreytulegur. Hann tekur á móti okkur með 

fallegu og hlýju brosi sem fyllir stofuna hátíðleika. 

„Í starfi mínu sem biskup reyni ég af öllum mætti að þóknast Guði og 
vinna í hans nafni,” segir Þorlákur og andvarpar. „Ég hef reynt að fá 
landsmenn til að snúa við blaðinu og lifa eins og Guði er þóknanlegt. 
Jesús Kristur þjáðist fyrir okkur og því megum við ekki gleyma. Við skulum 
koma fram við náungann eins og við viljum að komið sé fram við okkur.”

Þorlákur helgi Þórhallsson
Foreldrar Þorláks voru fátækir og þurftu að leggja niður búskap þegar 

hann var lítill drengur. Móðir hans flutti með hann að bænum 
Odda á Rangárvöllum. Þar ólst hann upp undir handleiðslu 

prestsins á bænum. Átján ára var hann orðinn prestur og 
það þótti einstakt því yfirleitt voru prestar ekki vígðir fyrr 

en um þrítugt.
 
Þorlákur flutti til Parísar og hóf þar nám. Þar bjó hann 
í nokkur ár og flutti síðan til Englands. Þegar hann 
kom heim til Íslands var lagt hart að honum að 
kvænast ekkju sem átti kirkjujörð. Með því að 
kvænast henni myndi Þorlákur bæði eignast 
fjármuni og fá starf innan kirkjunnar. Þorlákur lét 
undan og samþykkti þennan ráðahag. Nóttina áður 
en hann ætlaði að leggja af stað í bónorðsferðina 
dreymdi hann undarlegan draum. Til hans kemur 
maður sem segir að tignari brúður sé ætluð honum. 

Þorlákur réð drauminn svo að hin tigna brúður væri 
kirkjan og hann ætti að helga líf sitt henni. Hann ákvað 

að fara eftir þessum ráðum og gifta sig ekki. 

Þegar Þorlákur hafði starfað í nokkur ár sem prestur var hann beðinn að 
stofna klaustur í Þykkvabæ í Álftaveri. Hann tók boðinu og gerðist 
munkur og ábóti í klaustrinu. Á Alþingi var Þorlákur kosinn biskup. Hann 
tók biskupsvígslu í Niðarósdómkirkju í Noregi 2. júlí 1178. Þar færði 
erkibiskupinn honum embættistákn biskupa, hirðstaf (bagal), hring og 
guðspjallabók. 

Þorlákur fékk fljótt orð á sig fyrir að vera helgur maður. Helgir menn 
voru þeir sem fólk trúði að gætu gert kraftaverk eða að kraftaverk 
gerðust í nálægð þeirra. Fólk leitaði mikið til Þorláks með ýmis vandamál 
og fannst það fá mikilvæga hjálp frá honum. Hann lét sér annt um 
þurfandi fólk og fátæka og lifði sjálfur hófsömu lífi. Hann fastaði sem 
þýddi að hann neitaði sér um mat á ákveðnum tímum.

Þorlákur vann að nokkrum stórum verkefnum á meðan hann var biskup. 
Hann vildi fá viðurkenningu landsmanna fyrir sérstöðu presta, til dæmis 
að þeir þyrftu ekki að bera vopn til að verja sig á ferðum sínum. Þorlákur 
vildi að biskup réði yfir öllum eignum kirkna og reyndi að fá höfðingja til 
að samþykkja þær breytingar. Það reyndist honum erfitt. Átök og deilur 
spunnust af þessu og beitti biskup hótunum um bannfæringu til að 
reyna að fá sitt fram. Bannfæring var eitt það versta sem gat komið fyrir 
menn þar sem því var trúað að bannfærður maður færi ekki til himnaríkis 

eftir dauðann. Um síðir varð Þorlákur að hætta við þessi áform sín. 
Hann lagði mikla áherslu á að fá landsmenn til að hugsa um siðferði 
sitt. Fólk skriftaði fyrir prestum sínum og sagði þeim þá frá því sem það 
gerði eða hugsaði rangt. Prestarnir sögðu síðan fólki hvað það gæti gert 
til að fá fyrirgefningu synda sinna. Þorlákur skrifaði handbók fyrir presta 
þar sem kom fram hvaða refsing hæfði hverri synd. 

Þegar aldurinn færðist yfir Þorlák var hann oft veikur. Vísitasíuferðir hans 
um sveitirnar voru honum erfiðar. Hann talaði um að setjast að í klaustri 
og geta þannig eytt öllum sínum tíma í bænir og þjónustu við Guð. 
Ekkert varð úr þeim áformum því að Þorlákur dó eftir erfið veikindi  
23. desember 1193.  

Eftir að Þorlákur dó fannst fólki gott að heita á hann. Fólk talaði um 
kraftaverk sem gerðust í nafni hans. Á Alþingi var lýst yfir helgi Þorláks 
og hann gerður að dýrlingi en það var ekki staðfest af páfa fyrr en löngu 
seinna. Líkami Þorláks var grafinn upp og kistunni komið fyrir inni í 
dómkirkjunni í Skálholti. Þorláksmessa 23. desember varð fastur liður í 
kirkjuhaldi landsmanna og þá tónuðu prestar texta um Þorlák helga og 
samin var sérstök bók sem kallaðist Þorlákstíðir. Seinna var smíðuð kista 
undir líkamsleifar Þorláks. Kistan var skreytt með gulli og fallegum 
steinum. Kista þessi var borin í skrúðgöngu hátíðargesta á Þorláksmessu 
að sumri, 20. júlí ár hvert. Fljótlega eftir lát Þorláks biskups var farið að 
helga kirkjur minningu hans bæði hér á landi og í útlöndum. Þorlákur 
helgi var tekinn formlega í dýrlingatölu árið 1986. Það var gert í tengslum 
við fyrstu heimsókn páfa til Íslands.

Þorlákur biskup var mjög sérstakur maður. Hann var auðmjúkur og biðjandi 
í trú sinni og lét ekki glepjast af glysi og glaumi. Hann lifði lífi sínu í anda 
Jesú Krists og var góð fyrirmynd fyrir landsmenn. Hann átti einnig aðra 
hlið sem var hinn mikli stjórnandi. Hann barðist fyrir breytingum í nafni 
kristninnar. Þorlákur fékk fljótt orð á sig fyrir að vera helgur maður og fólk 
leitaði til hans og hét á hann. Eftir dauðann tóku Íslendingar hann í 
dýrlingatölu.

• Ræðið um þá kosti sem biskup þurfti að búa yfir. Að vera vitur,   
 siðprúður, auðmjúkur og hlýlegur í viðmóti. Hvað þýðir þetta?
• Hvað felst í því að vera helgur maður samkvæmt kaþólskri trú?
• Hvað felst í því að skrifta?
• Hvað er kraftaverk? Getið þið nefnt dæmi um kraftaverk?

 

Siðaskiptin – Mikilvægir þættir í sögu kristni á Íslandi 
Marteinn Lúther var guðfræðingur og munkur sem stundaði háskólakennslu 
í Þýskalandi í byrjun 16. aldar. Á þeim tíma seldi kaþólska kirkjan aflátsbréf. 
Menn gátu fengið fyrirgefningu á syndum sínum með því að greiða 
ákveðna upphæð til kirkjunnar við kaup á aflátsbréfunum. Þessu mótmælti 
Lúther. Hann vildi einnig gefa fólki tækifæri til að lesa og hlusta á guðsorð 
úr Biblíunni á sínu móðurmáli. Með gagnrýni sinni ætlaði Lúther að bæta 
kaþólsku kirkjuna en hann fékk mjög hörð viðbrögð og mótmæli hans 
urðu að sérstakri stefnu innan kirkjunnar sem kölluð er lútherstrú. 
Lútherska kirkjan varð kirkjudeild utan kaþólsku kirkjunnar.

Nokkrir Íslendingar höfðu kynnst kenningum Lúthers við nám sitt í 
Þýskalandi. Tveir þeirra, Oddur Gottskálksson og Gissur Einarsson, settust 
að í Skálholti eftir námið. Oddur laumaðist til að þýða Nýja testamentið á 
íslensku og sat við það úti í fjósi. Hann vildi ekki að fólk frétti þetta því 
margir voru á móti þessum nýju kenningum. Þýðing Odds var prentuð í 
Danmörku og er elsta bók sem til er prentuð á íslensku. 

Gissur Einarsson varð fyrsti biskupinn á Íslandi til að taka upp lútherska 
kirkjusiði en árið 1541 kom tilskipun um það frá konungi. Henni var fylgt 
eftir með herliði en það var í fyrsta skipti sem Danakonungur sendi her til 
Íslands. Á prestastefnu á Þingvöllum var samþykkt að fylgja kenningum 
Lúthers. Þessar breytingar eru kallaðar siðaskipti eða siðbót. Lútherstrú var 
fyrst tekin upp í Skálholtsbiskupsdæmi. Tíu árum seinna  féllust 
Norðlendingar einnig á lútherska kirkjusiði. Þjóðkirkjan á Íslandi hefur 
starfað eftir stefnu lúthersku kirkjunnar allar götur síðan. Í dag starfa 
kaþólska kirkjan og hin lútherska hlið við hlið í samfélaginu þó að ekki séu 
öll trúaratriði túlkuð á sama hátt hjá þessum tveimur kirkjudeildum.

Færum tímaklukkuna á ártalið 1665. Hundrað ár 
hafa liðið frá siðaskiptum og Íslendingar fara nú eftir 
kenningum Lúthers. Biskupinn í Skálholti, Brynjólfur 

Sveinsson, krýpur við gráturnar í Skálholtskirkju og 
biðst fyrir. Þegar við komum inn í stóru timburkirkjuna 

stendur hann rólega upp og sest á fremsta kirkjubekkinn 
og bíður þar eftir okkur. Þessi glæsilegi maður er lotinn í herðum og 
sorgarblik virðist meitlað í augu hans. 

„Vegir Guðs eru órannsakanlegir,” segir Brynjólfur djúpri, tignarlegri röddu. 
„Aldrei hefði ég ímyndað mér þegar ég var lítill drengur að ég myndi gegna 
starfi biskups. Þó að ég hafi ekki viljað þetta starf í fyrstu hef ég sinnt því 
af allri minni kostgæfni og alúð. Áhuginn hefur beinst að bókum og námi 
og ég hef reynt að nýta það sem best í biskupsstarfinu. Til dæmis hef ég 
lagt kapp á að safna handritum um allt land. En ég hef einnig átt mínar 
sorgir. Börnin mín sjö eru öll dáin. Að lifa börnin sín er mikil byrði að bera. 
Allir upplifa erfiðleika í lífinu og þá er að treysta Guði og fylgja honum  
á lífsins leið.”

Brynjólfur Sveinsson
Ungur að árum sýndi Brynjólfur áhuga á að læra. 
Tólf ára gamall var hann búinn að lesa Biblíuna 
fimm sinnum. Faðir hans fór með hann og 
bróður hans í Skálholt til að hefja nám í 
Latínuskólanum en það var skólinn í Skálholti 
kallaður. Brynjólfur lærði í Skálholti í sex ár en 
fór síðan til Kaupmannahafnar í háskóla. Alla 
sína skólagöngu stóð Brynjólfur sig afburðavel. 
Eftir námið bjó hann á Íslandi í nokkur ár en fór 
síðan aftur til Danmerkur og vann sem 

aðstoðarskólastjóri í dönskum skóla. Brynjólfur 
vildi læra enn meira og fékk styrk frá danska 

skólanum til að fara í nám suður í Evrópu.

Áður en Brynjólfur lagði af stað ákvað hann að fara til Íslands til að 
ganga frá eigum sínum og kveðja föður sinn sem var orðinn mjög 
gamall. Þessi Íslandsför fór öðruvísi en hann ætlaði. Þegar Brynjólfur var 
nýkominn til Íslands dó Skálholtsbiskup og Brynjólfi að óvörum var hann 
kosinn biskup í Skálholti. Þetta var ekki það sem hann hafði hugsað sér 
og reyndi hann að koma sér undan með því að skrifa langt bréf til 
danska konungsins sem þá ríkti yfir Íslandi. Í svarbréfinu tilkynntu dönsk 
stjórnvöld að hann skyldi taka við embætti biskups. Árið 1639 fór 
Brynjólfur utan til að taka vígslu í stað þess að fara í skólann eins og 
hann hafði ætlað. Hann kvæntist Margréti Halldórsdóttur og eignuðust 
þau sjö börn. Aðeins tvö þeirra komust á legg, Halldór og Ragnheiður.

Sem biskup stóð Brynjólfur sig vel. Hann var stjórnsamur, reglufastur og 
vildi aga í málum kirkjunnar. Hann skrifaði mikið, bæði fræðirit, ritgerðir 
og ljóð. Hann safnaði handritum sem hann lét skrifa upp og varðveitti 
þannig bækur og rit sem annars hefðu kannski glatast. Brynjólfur reyndi 
að koma reglu á fjármál kirkjunnar og gerði þá kröfu að prestar réðu yfir 
eignum sem kirkjunum hefðu verið gefnar. Brynjólfur lét reisa veglega 
dómkirkju í Skálholti í sinni biskupstíð. 

Fjölskyldumál Brynjólfs voru ekki eins farsæl og starf hans sem biskup. 
Halldór sonur hans fór til Englands til að læra en dó þar aðeins tuttugu 
og fjögurra ára að aldri. Brynjólfur vildi mennta dóttur sína Ragnheiði og 
réð til sín kennara sem hét Daði Halldórsson. Ragnheiður og Daði urðu 
ástfangin en á þessum tíma var kennari ekki samboðinn biskupsdóttur. 
Brynjólfur varð æfur af reiði við dóttur sína og sendi hana burt til frænku 
sinnar. Þar fæddi Ragnheiður óskilgetinn son en það þótti mikil skömm 
á þeim tíma. Ári síðar dó hún sorgbitin og óhamingjusöm úr berklum, 
tuttugu og tveggja ára gömul.

Brynjólfur tók dauða dóttur sinnar ákaflega nærri sér og til eru tvö kvæði 
eftir hann, Krosskvæði og Maríukvæði, sem talið er að hann hafi ort í 
raunum sínum og samviskubiti. Brynjólfur og Margrét kona hans tóku 
litla dótturson sinn að sér en Brynjólfur lifði það að fylgja þeim báðum 
til grafar. Ólíkt öðrum Skálholtsbiskupum bað hann um að láta grafa sig 
hjá fjölskyldu sinni og á gröf hans var aldrei lagður steinn.

Brynjólfur biskup var mikill fræðimaður. Hann vildi helst eyða öllum tíma 
sínum í að lesa fræðibækur og skrifa. Það var hans líf og yndi. Hann var 
lærðasti Íslendingur síns tíma. Þó að hann hafi ekki ætlað að verða biskup 
á Íslandi varð hann farsæll í starfi og frumkvöðull á sviði mennta og 
kirkjustjórnar. Hann lét reisa mikla timburkirkju í Skálholti. Í sínu 
persónulega lífi upplifði Brynjólfur þá sorg að fylgja börnum sínum til 
grafar einu af öðru. Hann dó einn og yfirgefinn, þá búinn að jarða konuna 
sína og eina barnabarnið sem hann eignaðist.

• Brynjólfur biskup ætlaði sér ekki að verða biskup en gat ekki skorast   
 undan því. Ræðið um hvernig lífið getur allt í einu tekið óvænta stefnu. 
• Ræðið um tvær ólíkar hliðar Brynjólfs biskups. Annars vegar velgengni í  
 starfi hans sem biskup og hins vegar sorgir í einkalífi hans
• Skoðið myndina á 1000 króna seðlinum. Þar er að finna mynd af   
 Brynjólfi biskupi og kirkjunni hans í Skálholti. 

Stillum nú tímaklukkuna á árið 1715 og förum í stutta 
ferð í Skálholt. Það er vetrarkvöld. Myrkrið grúfir yfir 
hinum mörgu húsum biskupsstaðarins. Snjóskaflar 
liggja þétt að skólanum og svefnskálum skólapilta. 

Heimili staðarprestanna og lítil hús vinnufólksins eru 
næstum á kafi í snjó. Dómkirkjan gnæfir yfir staðnum. En 

bíðum við, þarna logar ljós í glugga á biskupssetrinu og þegar við athugum 
málið betur sjáum við að biskupinn sem við ætlum að hitta, Jón Vídalín, 
situr við skriftir. Lítil ljóstýra við skrifpúltið er eina ljósið í öllu Skálholti. Jón 
biskup lítur upp. Yfir frítt andlit hans breiðist bros sem nær alla leið til 
augnanna. 

„Nei, það er ekki mikill tími sem gefst til að hvílast,” segir Jón. „Það er svo 
margt sem þarf að gera. Með orðinu er hægt að hreyfa við hjörtum 
fólksins. Svo margir líða skort og eiga erfitt á Íslandi. Flestir hafa misst 
ástvini eða vini í stóru bólu sem geisaði hér fyrir nokkrum árum. En þeir 
sem trúa eiga von, það er það sem skiptir máli. Við verðum öll að hjálpast 
að við að endurreisa Ísland og koma þjóðinni upp úr þessum erfiðleikum 
og volæði. Það er okkar sameiginlega verkefni.”

 Jón Vídalín
Í Görðum á Álftanesi var æskuheimili Jóns 
Vídalín. Þar ólst hann upp hjá móður 
sinni, föður og þremur systkinum. 
Hann sýndi fljótt framúrskarandi 
námshæfi leika og aðeins sjö ára 
gamall var hann farinn að læra latínu 
hjá föður sínum. Þegar Jón var ellefu 
ára dó faðir hans og stóð móðirin 
uppi með fjögur börn og litla fjármuni. 
Jón þurfti því fljótt að fara að vinna 
fyrir sér. Tveimur árum síðar komst hann 
inn í Latínuskólann í Skálholti. Þar sem 
Jón var búinn að læra latínu og var mikill 
námsmaður þá lauk hann námi á þremur 
árum í stað sex til tíu árum eins og vanalegt var.

Eftir þetta fór Jón Vídalín ásamt Arngrími bróður sínum til Kaup-
mannahafnar í háskóla. Þar lærði hann bæði heimspeki og guðfræði. 
Jón vann fyrir sér samhliða náminu við að skrifa upp forn handrit fyrir 
Árna Magnússon handritasafnara og urðu þeir góðir vinir. Mörgum til 
undrunar gekk Jón í danska herinn eftir að námi lauk í stað þess að 
koma strax heim til Íslands. Í hernum leið honum ekki vel og eftir tvö ár 
keypti móðir hans hann lausan. Jón Vídalín fékk vinnu við að kenna í 
Latínuskólanum í Skálholti en varð síðan prestur, fyrst í Skálholti og síðar 
á fæðingarstað sínum á Álftanesi. 

Skálholtsbiskup gerðist nú gamall og heilsulítill og óskaði eftir því við 
konung að Jón Vídalín yrði biskup eftir sinn dag. Konungur hafði áform 
um að senda danskan biskup til Íslands en Árni Magnússon sannfærði 
hann um að betra væri að hafa íslenskan biskup í Skálholti. Jón Vídalín 
var vígður í Kaupmannahöfn 1. maí 1698. Í tilefni af vígslu sinni gaf 
hann Þingvallakirkju klukku sem hringir enn til guðþjónustu á  
Þingvöllum.  

Eftir ár í starfi biskups kvæntist Jón, Sigríði Jónsdóttur dóttur Hólabiskups. 
Nutu hjónin mikillar virðingar og þótti glæsileiki og ljómi svífa yfir heimili 
þeirra í Skálholti. Jón og Sigríður eignuðust tvær dætur. Önnur fæddist 
andvana en hin dó úr stóru bólu lífshættulegum sjúkdómi sem geisaði 
á Íslandi árið 1707. Talið er að um 16 þúsund manns hafi dáið á landinu 
í stóru bólu eða hátt í fjórðungur allra landsmanna. 

Jón Vídalín var mikill ræðuskörungur og fyllti fólk guðsótta, von og 
kærleik með predikunum sínum og eldmóði. Hann hafði miklar áhyggjur 
af afkomu þjóðarinnar. Ásamt Arngrími bróður sínum og vinum gerði 
hann tillögur að því hvernig bæta mætti hag Íslendinga en mikil fátækt 
var í landinu og fólk átti erfitt með að draga fram lífið. Þeir vildu efla 
menntun landsmanna. Einnig lögðu þeir til að Íslendingar eignuðust 
stór fiskiskip sem þeir gætu notað til að sigla á fjarlægari mið en þeir 
voru vanir. Einn af draumum Jóns biskups var að bæta lestrarkennslu 
barna og vildi hann að öll börn fengju tækifæri að ganga í skóla. 

Eftir siðaskipti var það til siðs að lesa guðsorð heima á bæjum. Var það 
kallað húslestur. Slík heimilisguðrækni hentaði Íslendingum mjög vel því 
ekki var alltaf hægt að sækja messur þegar vont var veður. Jón Vídalín 
skrifaði predikanir fyrir alla sunnudaga og aðra hátíðisdaga og gaf út bók 
sem heitir Vídalínspostilla. Bókin varð mjög vinsæl og var til á flestum 
heimilum landsins.

Jón biskup fékkst mikið við ritstörf. Hann þýddi Nýja testamentið úr 
grísku og skrifaði nokkrar aðrar guðsorðabækur. Hann skrifaði einnig 
mikið af bréfum til ýmissa embættismanna. Nokkrum dögum áður en 
hann dó skrifaði hann mörg bréf til háttsettra manna í Kaupmannahöfn 
þar sem hann bað um að þýðingin á Nýja testamentinu yrði gefin út. 
Einnig minntist hann á breytingar á kirkjulögum sem hann hafði verið 
beðinn að gera. Nokkrum dögum síðar var hann á leiðinni yfir heiði til 
að jarðsyngja mág sinn og fann fyrir verk í síðunni. Hann fór inn í 
sæluhús til að hvílast. Þar varð hann sífellt veikari og eftir fáeina daga dó 
hann, 54 ára að aldri. 

Jón Vídalín var fullur af krafti og eldmóði. Hann átti erfiða æsku, missti 
föður sinn ungur og þurfti að bjarga sér. Hann var búinn miklum 
námshæfileikum og fékk tækifæri til að nýta sér þá. Hann var biskup á 
Íslandi á erfiðum tímum. Með predikunum sínum blés Jón krafti vonarinnar 
í Íslendinga. Hann skrifaði Vídalínspostillu sem var vinsæl húslestrarbók á 
Íslandi í margar aldir. Í predikunum sínum notaði Jón stór orð og hikaði 
ekki við að skamma fólk en um leið kenndi hann því að lifa af með því að 
trúa og halda í vonina. 

• Ræðið um heimilisguðrækni og húslestur. Á hverjum degi var farið 
 með bænir, sálmar sungnir og lesið upp úr bókum. Hvaða áhrif haldið 
 þið að þetta hafi haft á trúarlíf Íslendinga? Tungumálið? Lestur?

Saga Skálholts í 950 ár    
Kirkja hefur staðið í Skálholti frá kristnitöku Íslendinga árið 1000. Talið 
er að frá upphafi hafi tólf kirkjur staðið í Skálholti. Flestar voru byggðar 
úr timbri og rúðurnar myndskreyttar. Margir góðir gripir hafa fylgt 
kirkjunum og suma þeirra er enn hægt að sjá á Þjóðminjasafni Íslands 
eða í Skálholtskirkju sjálfri. Kirkjurnar þurfti stöðugt að endurbyggja, 
stækka eða lagfæra. Það má segja að kirkjusmíð hafi verið í gangi 
nánast allan tímann á meðan biskupsstóll stóð í Skálholti.
 
Fyrsti biskup Íslands, Ísleifur Gissurarson sonur Gissurar hvíta, bjó í 
Skálholti. Sonur hans, Gissur Ísleifsson, varð biskup eftir hans dag. Hann 
gaf biskupsstólnum Skálholtsjörð og þær eignir sem henni fylgdu.  
Í biskupstíð Gissurar hagnaðist kirkja landsins og smám saman eignaðist 
biskupsstóllinn miklar eignir og margar jarðir. Það komu upp deilur á 
milli höfðingja landsins sem áttu kirkjujarðir og biskupanna sem vildu 
ráða yfir kirkjunum. Veldi biskupanna var mikið og ábyrgðin sem þeir 
báru sömuleiðis. 

Eftir kristnitökuna varð Skálholt fljótlega einn af miðpunktum landsins. 
Skóli var stofnaður þar og Skálholt varð sannkallað menningarsetur sem 
það hefur verið alla tíð og er enn. Oft var margmennt í Skálholti og á  
17. öld voru a.m.k. 50 hús á svæðinu fyrir utan stóru timburkirkjuna.  
Á þeim tíma var það eitt mesta þéttbýli á landinu.

Alls sátu 46 biskupar í Skálholti, 32 tilheyrðu kaþólskum sið en 14 
biskupar sátu í Skálholti eftir siðaskipti og tilheyrðu lúthersku kirkjunni.  
Í lok átjándu aldar voru mikil harðindi. Stór hluti búfjár drapst vegna 
kulda og ösku sem féll í eldgosi úr Lakagígum. Þessar hörmungar kallast 
móðuharðindin. Á svipuðum tíma varð mikill jarðskjálfti á Suðurlandi 
sem felldi öll bæjarhús í Skálholti en kirkjan stóð skjálftann af sér. Eftir 
þessar hörmungar allar var ákveðið að flytja biskupsstólinn og skólann 
til Reykjavíkur, þar sem var að myndast bæjarkjarni. Á sama tíma  
var biskupssetrið á Hólum í Hjaltadal lagt niður og upp frá því var einn 
biskup yfir Íslandi í stað tveggja.

Kirkjan sem nú stendur í Skálholti var vígð 1963 en hornsteinn hennar 
var lagður á Skálholtshátíð sjö árum áður. Biskupsstóll var endurreistur í 
Skálholti og þar starfar nú vígslubiskup og gegnir þeim biskupsstörfum 
sem biskup Íslands felur honum. Fornleifarannsóknir fóru fram í Skálholti 
á árunum 1952–1958. Þá kom meðal annars í ljós að allar kirkjurnar 
hafa verið byggðar á sama grunninum. Nú á tímum fer fram mikil og 
blómleg starfsemi í Skálholti. Þar starfar Skálholtsskóli sem fræðslu- og 
menntasetur kirkjunnar. Þar eru haldin námskeið, málþing, ráðstefnur 
og tónleikar. Markmið Skálholtsskóla er að efla tengsl kirkju og þjóðlífs. 
Skólinn er í samstarfi við ýmis félög og stofnanir á Íslandi.

Biskup Íslands      
  

Árið er 2006. Ferð okkar er heitið á Laugaveginn í 
Reykjavík. Í hvítu virðulegu húsi er Biskupsstofa til 
húsa. Tilgangur okkar með þessari ferð er að hitta 

biskup Íslands hr. Karl Sigurbjörnsson og ná af honum 
tali. Þegar inn í anddyrið er komið blasir við tignarlegur 

stigi upp á aðra hæð. Þar vinnur fólk, á mörgum skrifstofum, 
sem sinnir yfirstjórn íslensku Þjóðkirkjunnar. Þar er líka skrifstofa biskupsins 
og þangað liggur leið okkar. Eftir þétt handtak er okkur boðið sæti framan 
við stórt skrifborð. Við spyrjum biskup hvað sé líkt og hvað ólíkt með 
biskupsstarfi í dag og á 11. öld.



„Margt er líkt með því að gegna starfi biskups í dag og fyrir 950 árum,” 
segir biskup. „Biskup er yfirmaður þjóðkirkjunnar, hann ber ábyrgð á því 
starfi sem fram fer í kirkjum landsins. Aftur á móti hafa tímarnir breyst svo 
mjög að starfið verður af þeim sökum mjög ólíkt. Þá hafa ný verkefni bæst 
við vegna breytinga í samfélaginu. Tæknin er orðin þannig að biskup getur 
lesið bréf og svarað því nánast samstundis. Í gamla daga tók marga daga 
eða jafnvel mánuði að koma orðsendingu á milli staða. Hraðinn er meiri  
í dag en nálægðin við kirkjuna er sú sama.”

Biskup 
Á Íslandi er æðsti maður Þjóðkirkjunnar biskup. Hans hlutverk er að 
fylgjast með kristnihaldi í landinu, að rétt sé farið með kenningu 
kirkjunnar og að kirkjan starfi eftir settum reglum. Hann sér um að vígja 
nýjar kirkjur sem og að vígja presta og djákna og afhenda þeim 
vígslubréf. Eitt af störfum biskups er að vísitera. Á hverju ári ferðast 
hann um hluta landsins. Ferðin tekur tvær vikur og oft eru heimsóttar 
tuttugu til þrjátíu sóknir sem fimm eða fleiri prestar sinna. Biskup fer í 
allar kirkjurnar á svæðinu, skoðar þær og situr fundi með sóknarnefndum. 
Hann messar, predikar og leiðir helgistundir. Hann fundar einnig með 
hverjum presti fyrir sig og heimsækir þær stofnanir og skóla sem 
kirkjurnar eru í samstarfi við. Vígslubiskup er staðgengill biskups og 
starfar við ýmis biskupsstörf í umboði biskups. Tvær stöður vígslubiskupa 
eru nú á Íslandi, á Hólum í Hjaltadal og í Skálholti. 

Biskupsskrúði
Biskup klæðist gjarna fjólublárri skyrtu. Það er hluti af einkennis-búningi 
hans. Um hálsinn ber hann gullkross sem er gamalt tákn embættisins. 
Krossinn er lagður um háls biskups við vígslu hans. Krossinn skal hann 
ætíð bera til að minna á að hann er frátekinn til að fylgjast með því að 
fagnaðarerindi Jesú Krists sé boðað og lifað samkvæmt því. Þegar 
biskup klæðist biskupsskrúða fer hann í hempu úr silki og flaueli. Utan 
yfir hempuna fer hann í hvítan kyrtil sem heitir rykkilín. Yfir rykkilínið fer 
biskup í biskupskápu sem nefnist öðru nafni kórkápa. Biskupskápan 

sem nú er notuð er frá árinu 1898. Hún er úr gullofnu efni og gerð í 
Danmörku. Á Þjóðminjasafni Íslands má sjá biskupskápu Jóns biskups 
Arasonar sem lengi var í notkun eftir hans dag.

Einkennistákn     
Helstu einkennistákn biskupa eru bagall og 
mítur. Bagall eða biskupsstafur er hirðstafur 
sem táknar að biskupinn eigi að vera 
hirðir yfir hjörð Guðs.
 
Mítur er biskupshúfa. Mítur táknar að 
biskupinn eigi að verja kenningu 
kirkjunnar sem er bæði lögmál og 
fagnaðarerindi. Margar kirkjur lögðu 
þessi tákn niður við siðaskipti. 
Núverandi biskup Íslands ber ekki mítur 
en það gerðu sumir forverar hans.

Dagar í lífi biskups
Allir dagar biskups byrja með bænastund í einrúmi. Þar leggur hann 
daginn og lífið í hendur Guðs. Í bæn dagsins minnist hann presta og 
fjölskyldna þeirra og fer yfir þau viðfangsefni sem liggja fyrir þann daginn. 
Hér á eftir koma dæmi um daga í lífi biskups árið 2006.
 

MÁNUDAGUR
 
Dagurinn hefst klukkan níu með viðtölum við guðfræðinema sem hafa 
skráð sig í starfsþjálfun prestsefna. Þessi viðtöl standa til hádegis en þá 
taka við viðtöl við djáknanema sem eru einnig að hefja starfsþjálfun. 
Klukkan þrjú er fundur með verkefnastjóra fræðslumála Biskupsstofu.  
Í lok dagsins er síðan fundur með prófasti vegna starfsmannaviðtala við 
alla presta prófastdæmisins.



MIÐVIKUDAGUR

Í upphafi dags er kirkjuráðsfundur en kirkjuráð er framkvæmdastjórn 
Þjóðkirkjunnar. Mörg mál liggja fyrir. Um hádegið  er gert hlé á fundi og 
haldin helgistund á Biskupsstofu, allt starfsfólkið safnast saman, syngur 
og biður bænir. Þegar helgistund lýkur heldur fundurinn áfram. Í lok 
dags er fundur með sendiherra frá öðru landi þar sem rætt er um 
móttöku í tilefni af þjóðhátíðardegi viðkomandi lands.

FIMMTUDAGUR

Dagurinn hefst með opnum viðtalstíma hjá biskupi. Þegar ekki eru 
bókuð viðtöl svarar hann tölvupósti og símtölum. Um hádegisbil hittir 
biskup hóp guðfræðinga í Dómkirkjunni. Þeir hafa nú lokið starfsþjálfun 
til prestsembættis og geta sótt um að starfa sem prestar. Í þessari 
athöfn fá þeir afhent skírteini því til staðfestingar.  Á eftir bjóða biskups-
hjónin upp á hressingu í Biskupsgarði. Um kvöldið flytur biskup 
fyrirlestur um stöðu Þjóðkirkjunnar hjá félagasamtökum í Reykjavík.

LAUGARDAGUR

Að morgni dags undirbýr biskup prestvígslu sem á að fara fram daginn 
eftir, skrifar nokkur bréf og svarar öðrum. Eftir hádegið er hann 
viðstaddur opnun málverkasýningar áður en hann fer á hátíðartónleika 
í einni af kirkjum borgarinnar.

SUNNUDAGUR
 
Eftir hádegi fer biskup til prestvígslu í Dómkirkjunni. Ung kona vígist til 
þjónustu. Biskup og vígsluvottar leggja hendur sínar á höfuð hennar. 
Athöfnin fer fram á hliðstæðan hátt og tíðkast hefur allt frá dögum 
postulanna.

• Hver ætli sé stærsti munurinn á því að vera biskup í dag og fyrir  
 950 árum?
• Haldið þið að eitthvað sé enn þá líkt með starfi biskups og þá var?

Kennsluhugmyndir     
Eftir lestur bókarinnar gæti verið gaman að vinna verkefni tengd sögu Skálholts eða 
kristni í landinu. Hér á eftir fylgja kennsluhugmyndir sem hægt er að nýta sér í þá 
vinnu.

Þjóðminjasafn Íslands

Á Þjóðminjasafninu er að finna marga muni sem tengjast Skálholtskirkju og sögu 
biskupanna. Heimsókn á Þjóðminjasafnið gæti verið góð kveikja að áframhaldandi 
vinnu. Þar má t.d. sjá kaleik og patínu úr Skálholtsdómkirkju frá 14. öld og kirkjuklukkur 
frá 11. og 12. öld. Einnig hökul, mítur og altarisbrún úr Skálholtsdómkirkju svo fátt eitt 
sé nefnt. Á safninu er að finna góðar útskýringar á siðaskiptunum á 16. öld og þróun 
ritlistar á Íslandi sem tengist sögu kristninnar. Á heimasíðu Þjóðminjasafnsins er hægt 
að sækja frekari upplýsingar.

Skrúði og einkennistákn biskupa

Í þessu verkefni vinna nemendur verkefni úr síðasta kafla bókarinnar. Lesið er um 
einkennistákn og skrúða biskups. Nemendur teikna skýringarmyndir í vinnubók og 
skrifa texta við. Einnig geta þeir búið til dúkkulísur þar sem  biskup er fyrst klæddur  
í hempu, síðan rykkilín og loks biskupskápu. Ekki má gleyma biskupshattinum sem 
kallast mítur og hirðstafnum. Bent er á bækurnar: Táknmál trúarinnar, Skálholt, skrúði 
og áhöld og Litla messubókin. Þar er hægt að finna upplýsingar um klæðnað presta og 
biskupa og útskýringar á táknum. Einnig má nota leitarvefi og slá þar inn leitarorðið 
biskup.

Tímaás

Til að átta sig betur á atburðum Íslandssögunnar í réttri tímaröð er gott að setja upp 
tímaás í kennslustofunni. Helstu viðburðir sögunnar eru þá settir við rétt ártöl til 
glöggvunar. Hér á eftir má finna helstu ártöl tengd þessari bók. Við þau má t.d. bæta 
öðrum viðburðum sögunnar sem nemendur þekkja. Hægt er að skoða ártöl á 
heimasíðu Skálholtskirkju  sem nefnd eru í annál heimasíðunnar.

1000 – Kristni lögtekin á Íslandi
1056 – Ísleifur Gissurarson verður biskup
1082 – Gissur Ísleifsson verður biskup
1178 – Þorlákur Þórhallsson verður biskup
1541 – Siðaskipti. Lútherstrú tekin upp í Skálholtsstifti
1551 – Lútherstrú í Hólastifti
1639 – Brynjólfur Sveinsson verður biskup
1698 – Jón Vídalín verður biskup
1796 – Biskupsstóll færður til Reykjavíkur



Þjóðsögur

Margar af þjóðsögum okkar Íslendinga tengjast Skálholti. Á heimsíðu Skálholtskirkju er 
að finna nokkrar af þeim sögum, t.d. Brytinn í Skálholti, Sveitadrengurinn og 
Vinnukonan og biskupsfrú í Skálholti. Þessar sögur eru úr Þjóðsagnasafni Jóns 
Árnasonar. Hægt er að lesa þjóðsögurnar með nemendum og mynda umræðuhópa í 
kjölfarið. Möguleg umræðuefni nemenda gætu verið: Boðskapur sögunnar og helstu 
sögupersónur, munur á hinu góða og hinu illa í sögunum, kristin tákn og hlutir sem 
tengjast kirkjum í sögunum. Sögurnar á heimasíðu Skálholtskirkju eru fengnar úr 
Textasafni Orðabókar Háskóla Íslands og má finna þær þar ásamt fleiri þjóðsögum á 
síðu Netútgáfunnar www.snerpa.is/net.

Hugarflug með leiðsögn og ritun

Nemendur setja sig í spor biskups. Þeir loka augunum á meðan kennari les 
staðarlýsingu. Reyna að ímynda sér hvernig umhorfs var á Íslandi á ákveðnum tíma í 
bókinni. Í kjölfarið skrifa nemendur smásögu sem fjallar um barnæskuna á þessu 
tímabili. Hver nemandi velur sér einn biskup úr bókinni og hittir þann biskup sem 
persónu í sögunni sinni.

Altaristöflur

Verkefni þar sem möguleiki er á samþættingu með list- og verkgreinum. Ef slegið er 
inn leitarorðið, altaristafla, á leitarvef um myndir þá koma upp margar myndir af 
altaristöflum. Nemendur skoða þær og velja eina til að mála/ teikna eftir. Hægt er að 
nota svart karton í bakgrunn. Þá er kartonið klippt þannig að hægt sé að loka vængjum 
með hliðum altaristöflunnar. Á svipaðan hátt er hægt að vinna með íkona (handmálaðar 
helgimyndir). Nemendur slá inn leitarorðið íkon og fá þá upp margar síður um íkona 
og myndir af þeim. Helgimyndin er rissuð á svart karton. Síðan er málað með 
þekjulitum og gull- og silfurlitum.

 
Persónusköpun

Unnið í anda söguaðferðar. Nemendum er skipt í hópa. Hver hópur vinnur með einn 
biskup sem fjallað er um í bókinni. Býr til mynd af honum (dúkkulísu), skoðar staðhætti, 
tímabilið sem hann var á lífi. Hvað var að gerast á Íslandi á þeim tíma? Afrakstur gæti 
verið í formi veggmyndar eða bókar. Hægt er að nota leitarvefi á Netinu. Á leitarvefjum 
má slá inn nöfn biskupanna, þá koma upp heilmargar síður af íslensku efni sem hægt 
er að nota sem ítarefni. Einnig er bent á heimasíður Skálholtskirkju og Hólakirkju og 
listann yfir ítarefni hér að aftan.

Leikræn tjáning

Á svipaðan hátt og sagt er frá í persónusköpuninni hér á undan er hægt að vinna 
leikgerð úr sögunni. Ákveðnir atburðir og tímabil eru sett á svið, æfð og leikin.

2424

http://www.snerpa.is/net.


Ítarefni og heimildir
• Bergmál, sýnisbók íslenskra þjóðfræða. 1988. Guðrún Bjartmarsdóttir   
 sá um útgáfuna. Mál og menning. Reykjavík.
• Gunnar Kristjánsson. 1988. Gengið í Guðshús.  
 Almenna bókafélagið. Reykjavík.
• Gunnar Kristjánsson. 2000. Kristnitakan á Þingvöllum.  
 Mál og menning. Reykjavík.
• Jón Ragnarsson. 2003. Litla messubókin. Skálholtsútgáfan. Reykjavík.
• Karl Sigurbjörnsson. 1993. Táknmál trúarinnar.  
 Skálholtsútgáfan. Reykjavík.
• Kirkja og kirkjuskrúð miðaldakirkjan í Noregi og á Íslandi. 1997.   
 Ritstjórar: Lilja Árnadóttir og Ketil Kiran. Norsk Institutt for    
 Kulturminneforskning og Þjóðminjasafn Íslands. Reykjavík.
• Kristni á Íslandi I – Frumkristni og upphaf kirkju. 2000.  

Ritstjóri: Hjalti Hugason. Hið íslenska bókmenntafélag. Reykjavík.
• Kristni á Íslandi II – Íslenskt samfélag og Rómakirkja. 2000. Ritstjóri:   

Gunnar F. Guðmundsson. Hið íslenska bókmenntafélag. Reykjavík.
• Kristni á Íslandi III – Frá siðaskiptum til upplýsingar. 2000. Ritstjóri:  

Loftur Guttormsson. Hið íslenska bókmenntafélag. Reykjavík.
• Kristni á Íslandi IV – Til móts við nútímann. 2000.  

Ritstjórar: Þórunn Valdimarsdóttir og Pétur Pétursson.  
Hið íslenska bókmenntafélag. Reykjavík.

• Sigurður Sigurðarson. 1993. Þorlákur helgi og samtíð hans.    
 Skálholtsútgáfa. Reykjavík.
• Skálholt, fornleifarannsóknir 1954–1958. 1988. Hörður Ágústsson sá   
 um útgáfu bókarinnar. Lögberg. Reykjavík.
• Skálholt, kirkjur. 1990. Hörður Ágústsson hannaði bókina.  
 Hið íslenska bókmenntafélag. Reykjavík.
• Skálholt, skrúði og áhöld. 1992. Kristján Eldjárn og Hörður Ágústsson   
 tóku saman. Hið íslenska bókmenntafélag. Reykjavík.
• Þorgrímur Þráinsson. 1996. Meistari Jón, predikari af Guðs náð.   
 Vídalínsnefnd. Garðabær.

Heimasíða Hólakirkju http://holar.is
Heimasíða Skálholtskirkju http://skalholt.is
Heimasíða kirkjunnar http://kirkjan.is

http://holar.is/
http://skalholt.is/
http://kirkjan.is/


Merkir sögustaðir

Merkir sögustaðir eru þemahefti um staði sem þykja merkir 

af sögulegum ástæðum. 

Þessi bók er samvinnuverkefni Námsgagnastofnunar og 

Biskupsstofu. Hún er gefin út af því tilefni að árið 2006 eru 

liðin 950 ár frá stofnun biskupsstóls í Skálholti. Stiklað er á 

stóru í sögu Skálholts, fjallað um kristnitöku og siðaskipti og 

ljósi varpað á ævi nokkurra biskupa sem sátu í Skálholti. 

Einnig er kafli um biskupsembættið nú á dögum. 

Í bókinni má finna verkefni og kennsluhugmyndir.

Hún er ætluð til kennslu á miðstigi grunnskóla. 

Hrund Hlöðversdóttir er höfundur efnisins.

Skálholt

